

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ
ՈՐՈՇՈՒՄ

«____» _____________ 2019 թվականի N ____-Ն

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ  ԿԱՌԱՎԱՐՈՒԹՅԱՆ 2018 ԹՎԱԿԱՆԻ ԴԵԿՏԵՄԲԵՐԻ 27-Ի N 1515-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ

	«Հայաստանի Հանրապետության բյուջետային համակարգի մասին» ՀՀ օրենքի
23-րդ հոդվածի 3-րդ կետի համաձայն` Հայաստանի Հանրապետության կառավարությունը որոշում է.
1. «Հայաստանի Հանրապետության կառավարության 2018 թվականի դեկտեմբերի 
27-ի «Հայաստանի Հանրապետության 2019 թվականի պետական բյուջեի կատարումն ապահովող միջոցառումների մասին» N 1515-Ն որոշման N 12 Հավելվածում կատարել փոփոխություն` համաձայն հավելվածի:
2. Սույն որոշումն ուժի մեջ է մտնում պաշտոնական հրապարակմանը հաջորդող օրվանից: 






ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ               
               ՎԱՐՉԱՊԵՏ				                          ՆԻԿՈԼ ՓԱՇԻՆՅԱՆ













ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2018 ԹՎԱԿԱՆԻ ԴԵԿՏԵՄԲԵՐԻ 27-Ի N 1515-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ 

ՀՀ տնտեսական զարգացման և ներդրումների նախարարի 2019 թվականի մարտի 11-ի 
№ 150-Ա հրամանով հաստատվել է ստանդարտների մշակման ծառայությունների 2019 թվականի ծրագիրը, որը բաղկացած է 3 բաղադրիչներից` ազգային ստանդարտների մշակում, ստանդարտացման ազգային ֆոնդի վարում և միջազգային համագործակցություն: 
Համաձայն «Ստանդարտացման մասին» ՀՀ օրենքի (այսուհետ` Օրենք) 2-րդ հոդվածի 1-ին մասի 17-րդ կետի` ստանդարտացման ամենամյա ծրագիրը մշակվում է Ստանդարտացման ազգային մարմնի կողմից ստանդարտացման ոլորտի շահագրգիռ կողմերի առաջարկությունների հիման վրա: Համաձայն Օրենքի 10-րդ հոդվածի 1-ին մասի` Հայաստանի Հանրապետության ստանդարտացման ազգային մարմինը սահմանվում է Հայաստանի Հանրապետության կառավարության կողմից և համաձայն ՀՀ կառավարության 2012 թվականի հուլիսի 4-ի № 883-Ն որոշման 2-րդ կետի` Հայաստանի Հանրապետությունում ստանդարտացման ազգային մարմին է ճանաչվել «Ստանդարտների ազգային ինստիտուտ» փակ բաժնետիրական ընկերությունը: Հարկ է նշել, որ վերոնշյալ հրամանով հաստատված ծրագրում ներառված ստանդարտները հանդիսանում են ազգային ստանդարտներ, որոնք համաձայն Օրենքի 2-րդ հոդվածի 1-ին մասի 5-րդ կետի` ընդունվում են ստանդարտացման ազգային մարմնի («Ստանդարտների ազգային ինստիտուտ» փակ բաժնետիրական ընկերության) կողմից: 	
Համաձայն Օրենքի 10-րդ հոդվածի 2-րդ մասի` ստանդարտացման ազգային մարմինը  («Ստանդարտների ազգային ինստիտուտ» փակ բաժնետիրական ընկերությունը) ընդունում և գործողության մեջ է դնում ազգային ստանդարտները, դադարեցնում է ազգային ստանդարտների գործողությունը, ստեղծում է ստանդարտացման տեխնիկական հանձնաժողովներ, ստեղծում և վարում է ստանդարտացման փաստաթղթերի ազգային ֆոնդը (ստանդարտացման փաստաթղթերի պահպանման և դրանց վերաբերյալ տեղեկատվության ապահովման նպատակով ստեղծվում է ստանդարտացման փաստաթղթերի ազգային ֆոնդ, որը պարունակում է ազգային ստանդարտներ, դասակարգիչներ, տեխնիկական պայմաններ, միջազգային, տարածաշրջանային, միջպետական և այլ պետությունների ազգային ստանդարտներ, ստանդարտացման կանոններ և այլն), հրապարակում և տարածում է ազգային ստանդարտները, ստանդարտացման կանոններն ու ուղեցույցները:
Համաձայն Օրենքի 10-րդ հոդվածի` ստանդարտացման ազգային մարմինը («Ստանդարտների ազգային ինստիտուտ» փակ բաժնետիրական ընկերությունը) ներկայացնում է Հայաստանի Հանրապետությունը ստանդարտացման միջազգային կազմակերպություններում, մասնակցում է միջազգային և տարածաշրջանային ստանդարտացման աշխատանքներին: Համաձայն Օրենքի 2-րդ հոդվածի 1-ին մասի 13-րդ կետի` ստանդարտացման ազգային մարմինը պետության կողմից ճանաչված ստանդարտացման մարմին է, որն իրավունք ունի ճանաչվելու որպես համապատասխան միջազգային կամ տարածաշրջանային ստանդարտացման կազմակերպության ազգային անդամ, մասնավորապես.
· 1997 թվականից հանդիսանում է Ստանդարտացման միջազգային կազմակերպության (ԻՍՕ) լիիրավ անդամ.
·  2007 թվականից հանդիսանում է Ստանդարտացման եվրոպական կոմիտեի (ՍԵՆ) գործընկեր և 2008 թվականից` միացող անդամ.
· ԱՊՀ շրջանակներում համագործակցում է ԱՊՀ Ստանդարտացման, չափագիտության և սերտիֆիկացման Միջպետական խորհրդի հետ:
	Ելնելով վերոգրյալից բյուջեով նախատեսված «Ստանդարտների մշակման ծառայություններ» ծրագրով նախատեսված աշխատանքները կարող է իրականացնել միայն «Ստանդարտների ազգային ինստիտուտ» ՓԲԸ-ն, ուստի նպատակահարմար է  նշված ծրագրով նախատեսված մասնագիտացված կազմակերպությունների կողմից մատուցվող ծառայությունների ձեռք բերման գնման ԳՀ մրցութային ձևը փոխարինել ՄԱ գնման ձևով:








ՏԵՂԵԿԱՆՔ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ  ԿԱՌԱՎԱՐՈՒԹՅԱՆ 2018 ԹՎԱԿԱՆԻ ԴԵԿՏԵՄԲԵՐԻ 27-Ի N 1515-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԱՌՆՉՈՒԹՅԱՄԲ ԸՆԴՈՒՆՎԵԼԻՔ ԱՅԼ ՆՈՐՄԱՏԻՎ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԿԱՄ ԴՐԱՆՑ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ԲԱՑԱԿԱՅՈՒԹՅԱՆ ՄԱՍԻՆ

«Հայաստանի Հանրապետության  կառավարության 2018 թվականի դեկտեմբերի 27-ի 
N 1515-Ն որոշման մեջ փոփոխություն կատարելու մասին» Հայաստանի Հանրապետության կառավարության որոշման նախագծի ընդունմամբ այլ իրավական ակտերում փոփոխություններ կատարելու անհրաժեշտությունը բացակայում է:


ՏԵՂԵԿԱՆՔ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ  ԿԱՌԱՎԱՐՈՒԹՅԱՆ 2018 ԹՎԱԿԱՆԻ ԴԵԿՏԵՄԲԵՐԻ 27-Ի N 1515-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԴԵՊՔՈՒՄ ՊԵՏԱԿԱՆ ԿԱՄ ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՐՄԻՆՆԵՐԻ ԲՅՈՒՋԵՆԵՐՈՒՄ ԾԱԽՍԵՐԻ ԵՎ ԵԿԱՄՈՒՏՆԵՐԻ ԷԱԿԱՆ ԱՎԵԼԱՑՈՒՄՆԵՐԻ ԿԱՄ ՆՎԱԶԵՑՈՒՄՆԵՐԻ ՄԱՍԻՆ

«Հայաստանի Հանրապետության  կառավարության 2018 թվականի դեկտեմբերի 27-ի 
N 1515-Ն որոշման մեջ փոփոխություն կատարելու մասին» Հայաստանի Հանրապետության կառավարության որոշման նախագծի ընդունման կապակցությամբ պետական կամ տեղական ինքնակառավարման մարմնի բյուջեում ծախսերի և եկամուտների ավելացում կամ նվազեցում չի առաջանում:

